Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од В.П., поднесена против Министерството за внатрешни работи,  по предметот Барање за пристап до информации од јавен карактер, на 25.11.2025 година го донесе следното

Р Е Ш Е Н И Е

1.Жалбата изјавена од В.П., поднесена против Министерството за внатрешни работи, заведена во Агенцијата со бр.08-576 на 10.11.2025 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
	2. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата. 


О Б Р А З Л О Ж Е Н И Е

В.П., како што е наведено во Жалбата, на 24.10.2025 година преку електронска пошта поднел Барање за пристап до информации од јавен карактер до Министерството за внатрешни работи, со кое побарал по е-маил да му бидат доставени  следните информациии:
„ 1. Дали Министерството за внатрешни работи, откако претходно ме извести со Решение одговор за барање на слободен пристап до информации од јавен карактер бр.16.1.2-134016 од 17.10.2025 година (види прилог 1), дека за стрелиштето кое се наоѓа во подрумските простории на спортската сала „Наум Наумовски Борче“ во Карпош 4 во Скопје – „нема издадено одобрение за основање на цивилно стрелиште“, досега го има затворено за работење (функционирање) ова стрелиште или истото и понатаму нормално и непречено функционира?
2. Дали Министерството за внатрешни работи, откако претходно ме извести со Решение одговор за барање на слободен пристап до информации од јавен карактер рег.бр.16.1.2-934/6 од 09.07.2025 година дека во врска со стрелиштето во Богданци на стрелачкиот клуб Магнум од Богданци – „следствено член 58 од Законот за оружје, констатирано е дека истиот (стрелачкиот клуб) нема одобрение од Министерството за внатрешни работи, врз основа на што стрелиштето работи незаконски “(види прилог2), досега го има затворено за работење (функционирање) ова стрелиште или истото и понатаму нормално и непречено функционира?
	Постапувајќи по ова Барање, Имателот на информации на Барателот му доставил допис „Препратено барање за пристап до информации од јавен карактер“ рег.бр.16.1.2-1498/5 од 06.11.2025 година, со кој го известил Барателот дека: „Во однос на Вашето барање за слободен пристап до информации од јавен карактер доставено до Министерството за внатрешни работи, Оддел за односи со јавност и стратешки прашања (наш бр. 16.1.2-1498/1), Ве информираме дека барањето согласно Законот за слободен пристап до информации од јавен карактер (Сл.в. на РСМ бр. 101/2019), го доставивме до Министерството за спорт за нивно понатамошно постапување и одговор до Вас, бидејќи по извршените проверки беше констатирано дека истото е во нивниот делокруг на работа)“.   
	Незадоволен од добиениот Допис рег.бр.16.1.2-1498/5 од 06.11.2025 година , Барателот на информации на 10.11.2025 година поднесе  Жалба до Агенцијата, заведена под бр.08-576.  Во Жалбата  покрај другото, е наведено: „..Од страна на Министерството за внатрешни работи, не ми беа доставени бараните информации од јавен карактер во врска со погоренаведените стрелишта во Скопје и Богданци, туку Министерството за внатрешни работи ми испрати краток допис „Препратено барање за пристап до информации од јавен карактер“ рег.бр.16.1.2-1498/5 од 06.11.2025 година“. Со кое ме информираше дека моето Барање ... го доставило до Министерството за спорт за нивно понатамошно постапување. ...Сметам дека Министерството за внатрешни работи ... погрешно констатирало дека Министерството за спорт е надлежно да ми ги даде бараните информации во врска со двете стрелишта...Информациите дека на стрелиштето во подрумските простории во салата „Наум Наумовски Борче“ во Скопје и на стрелиштето на стрелачкиот клуб Магнум во Богданци, Министерството за внатрешни работи не им има издадено Одобренија за основање за цивилни стрелишта согласно член 58 став 2 од Законот за оружје, ги добив од Решенијата за одговор на барање за слободен пристап до информации од јавен карактер рег.бр.16.1.2-1340/6 од 17.10.2025 година ... и рег.бр.16.1.2-934/6 од 09.07.2025 година претходно поднесени барања до Министерството за внатрешни работи за слободен пристап до информации од јавен карактер...Затоа сум изненаден од односот на Министерството за внатрешни работи (МВР), кое согласно моето Барање за слободен пристап до информации од јавен  карактер испратено по е-пошта на 24.10.2025 година и примено во МВР под нивен број 16.1.2-1498/1 ... не ми ги достави бараните јавни информации...“.
	Агенцијата, преку е-маил заведен собр.08-576 од 10.11.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации не одговори на дописот на Агенцијата.      	Постапувајќи по Жалбата, Агенцијата за заштита на правото на слободен пристап до информациите од јавен карактер истата ја уважи, предметот го врати на повторно постапување пред првостепениот орган, поради следното:
Агенцијата утврди дека, постапувајќи по предметното Барање за информации од јавен карактер, Имателот на информации не постапил правилно и во целост согласно Законот за слободен пристап до информации од јавен карактер, со тоа што на Барателот не му ги доставил бараните информации на начин и во форма наведени во Барањето. 
Во конкретниот случај, Имателот на информации наместо да му одговори на Барањето на Барателот со допис го известил дека Барањето за пристап до информации од јавен карактер е препратено до Министерството за спорт за нивно понатамошно постапување. 
Агенцијата му укажува на Имателот на информации дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“,  а согласно член 10 став 1 алинеја 20, 21 и 22 од истиот Закон, е должен да ја информира јавноста со објавување на податоци од негова надлежност, статистички и други информации кои произлегуваат од надлежноста и работата на имателот на информацијата. Со давање на бараните податоци нема да настане штета за Имателот на информации. Со давање на бараните информации ќе се обезбеди поголема транспарентност и отчетност на работата на Имателот на информации, за начинот на трошење на јавните пари, пари на граѓаните и ќе се овозможи остварување на јавниот интерес.
При повторното постапување по предметното Барање, Имателот на информациие должен одново да го разгледа Барањето и да постапи согласно одредбите од Законот за слободен пристап до информации од јавен карактер, односно по укажувањата на Агенцијата. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба. 
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

                                                                                                         Директор,
                                                                                                Пламенка Бојчева

